
Xülasə. Bu məqalənin yazılması son zamanlarda metodist və onların xidmətlərilə bağlı Azərbaycanda 

aparılan araşdırmaların nəticəsindən irəli gəlir. Belə ki, metodist xidmətinin bir çox ümumtəhsil məktəblərin-

də, xüsusilə region məktəblərində müəllimlər və ümumilikdə pedaqoji heyət tərəfindən lazımi şəkildə dəyər-

ləndirilmir və onların xidmətlərindən faydalanmırlar. Bu məsələlərin altında yatan səbəbi anlamaq üçün me-

todistlərə metodistin kimliyi, onun təhsildə rolu və gələcəkdə metodistlərin təhsilə verəcəkləri töhfə araşdırı-

lıb. Bu prosesdə dünyada bir çox təcrübələr öyrənilib və ölkə daxilində araşdırma aparılıb. Araşdırmaların 

nəticəsində metodistin yüksək bilik, müxtəlif bacarıq və səriştələrə malik olması, metodiki xidmətin səmərəli 

olması üçün onun bir sıra rol və funksiyaları özündə cəm etməsi təzahür edib. Fəqət ölkədaxili araşdırmanın 

nəticəsinə əsasən, metodistlərin bir sıra səriştə və bacarıqlara malik olmaması onların lazımı şəkildə dəyər-

ləndirilməməsində və fəaliyyətlərin effektivliyinin az olmasında öz əksini tapır.  

Açar sözlər: metodistin kimliyi, metodiki xidmət, metodistin rolu, metodistin funksiyaları, peşəkar müəllim 

 

Резюме. Причина написания этой статьи - результат недавнего исследования методистов и их 

услуг в Азербайджане. В ходе исследования было выявлено, что методисты и их деятельность не 

ценятся должным образом со стороны учителей и общего педагогического состава, в особенности в 

региональных школах. Для того, чтобы понять причины возникновения этих проблем, был изучен 

мировой опыт в этой сфере и проведено исследование в Азербайджане. Личность методиста, 

многократность и сущность его ролей в образовании и вклад методистов в будущее страны были 

изучены. В результате исследования мирового опыта было выявлено, что методист должен обладать 

разными навыками и компетенциями. Наряду с этим, для эффективности его методической 

поддержки, методист должен уметь выполнить несколько ролей и функций. В итоге исследование 

внутри страны обнаружило, что методисты не ценятся со стороны педагогического состава из-за 

отсутствия ряда нужных навыков и компетенций для эффективности их услуг. 

Ключевые слова: личность методиста, методическая деятельность, роли методиста, 

функции методиста, профессиональный учитель 

 

Summary. The purpose of this article is to demonstrate results of recent research conducted in 

Azerbaijan. The study revealed that mentors and their services were not appraised properly and benefited of 

by teachers particularly in the regions of the country. Along with research of mentors in Azerbaijan, study of 

world experience in this regard were conducted. Identity of a mentor, multiplicity and essence of their roles 

and functions in education, and their contribution in the future of the country were examined. Results of the 

inquiry of world experience (desk research) in this sphere discovered that a mentor should possess a number 

of competencies and skills. Accompanied by aforementioned findings, a mentor should be able to perform 

several roles and functions for efficiency of their support for teachers. However, exploration of mentors in 

Azerbaijan found that mentors lack a number of relevant competencies and skills that, in their turn hinder 

effectivity and proper appreciation of their work.  

Key words: identity of mentor, mentor activity, roles of mentor, functions of mentor, professional 

teacher 

 

GiriĢ 

Baxmayaraq ki, metodik xidmət yeni 

konsepsiya deyil, amma bu sahə çox sayda 

araşdırmaçıların (9; 13) diqqətini cəlb edir. Bir 

sıra ölkələrdə (məs. Türkiyə, Rusiya), həmçinin 

Azərbaycanda ali təhsil müəssisələrində meto-

dist adlı bir ixtisas (fakültə) yoxdur, lakin meto-

dist adlı vəzifə vardır (21; 22; 24). Bu vəzifəyə 

yiyələnmək üçün metodist özünü inkişaf etdir-

məli, ixtisasartırma və peşəkar inkişaf kurslarına 

getməlidir. Dövlət təhsil müəssisələrində çalışan 

metodist dövlət tərəfindən bu vəzifəyə təyin 

olunur və onun hüquq və vəzifələri dövlət tərə-

findən sənəd şəklində tərtib olunur. Həmin sənə-

də uyğun metodistlərin peşəkar fəaliyyətinin nə-

ticələri qiymətləndirilir.  

Azərbaycan Respublikasının Təhsil İnsti-

tutunun Metodik Dəstək Mərkəzi 2021-ci ildə 

ölkənin bir sıra regionlarında 200 metodist ara-

sında (metodkabinet rəhbərləri daxil olmaqla) il-

kin araşdırma aparıb. Aparılan araşdırmada mü-

şahidə, müsahibə və sənəd yoxlama instrument-

lərindən istifadə olunub. Bir çox meyarlar həm-

çinin metodistlərin çalışdığı regionlarda ümum-

təhsilə verdikləri fayda (metodistin peşəkar və 

məktəblərin inkişafına yönəlmiş fəaliyyəti) və 

onun məzmunu yoxlanılıb. Data analizi onu 

göstərir ki, metodistlər ümumtəhsil sisteminin 

təkmilləşməsi və inkişafı yolunda məktəblər 

tərəfindən işə cəlb olunmur və özləri də bu işdə 

həvəsli deyillər. Yuxarıda qeyd edilən məsələlə-

rin qaynağı kimi aşağıdakı səbəblər bildirilmiş-

dir. İlk növbədə bir çox metodistə, metodistin 

təhsil sitemində hansı funksiyanı daşıdığı aydın 

deyil, həmçinin əməkhaqqı azdır. Digər halda 

əsas səbəblərə müəllim-metodist arasında kom-

munikasiya çatışmazlığı, həmçinin hər iki tərə-

fin münasibətlərində üzə çıxan eqo hissinin tə-

zahürüdür.  

Fərqli araşdırmalar nəticəsində əldə edilən 

məlumat və metodistə verilən təriflər müxtəlif-

dir. Bəzi alimlərin fikrinə görə metodist gənc və 

təcrübəsiz müəllimlərə müəssisədə səmərəli iş-

ləməyə kömək edən, onların peşəkar fəaliyyətlə-

rində və inkişafında metodik, psixoloji və elmi 

dəstək göstərən (12) daha yaşlı və təcrübəli ixti-

saslaşmış müəllimdir (9). Nyancom isə Kram və 

İsabellanın metodistə verdiyi tərifdən daha fərq-

li yanaşma ilə çıxış edir. Belə ki, Nyancoma gö-

rə metodist olmaq üçün daha yaşlı və təcrübəli 

olmaq kifəyət etmir. Üstəlik, təhsil müəssisələ-

rində baş (təcrübəli) müəllimin metodist rolunda 

gənc müəllimlərə daha səmərəli metodiki dəstək 

göstərə biləcəyi mənasını daşımır (10). Ona gö-

rə metodist olmaq üçün bir sıra müxtəlif bilik, 

bacarıq və səriştələrə yiyələnmək lazımdır. Bu 

yolda uğur şüurlu, məqsədyönlü və davamlı 

özünüinkişafdan asılıdır. Təsadüfən toplanmış 

təcrübədən daha çox, qarşıya daha çətin məq-

sədlər qoyub, onlara çatmaq lazımdır (6). Za-

man, səy və daxili motivasiya bu məqsədlərə 

çatmaq üçün ən vacib amillərdir. Nəticədə bu 

yolda əldə edilən yeni metodları inkişaf etdir-

mək ixtisaslaşmış müəllimin metodist olmasına 

imkan yaradır (6).  

Vavilova, Solovova, Dareş və Playko isə 

metodist anlayışına daha spesifik tərif veriblər. 

Onlara görə, professional təhsil sistemində 

metodist təlim-tərbiyyə sistemində ixtisaslaşmış, 

müəllimlərin peşəkar inkişafını dəstəkləyən, on-

ların peşəkar pedaqoji bilik və təcrübələrinin ya-

ranmasına, təkmilləşməsinə və davamlı şəkildə 

inkişaf etməsinə töhfə verən bir mütəxəssisdir. 

Roulinin (15) fikirlərinə əsasən isə metodist da-

vamlı öyrənən, fərqli fikirlərə açıq olan və hər 

zaman peşəkar inkişafın yollarını araşdırıb tətbiq 

edən mütəxəssisdir. Digər tərəfdən Orland-Barak 

və Hasin (11) vurğulayırlar ki, yaxşı metodist 

təşkilatçılıq bacarığı olan, qarşılıqlı münasibətlər 

quran, nəzəriyyəni təcrübəyə çevirən və fənn bi-

liyi yüksək olan bir mütəxəssisdir. Beləliklə, yu-

xarıda qeyd edilən fikirlərin heç biri daha yaşlı 

və təcrübəli müəllimin metodist olmaq üçün şərt 

olduğunu təsdiqləmir.  

 Metodistin peşəkar iş fəaliyyətində isə 

əsas yer tutan məsələlərdən biri təlim-tərbiyə işi 

ilə bağlı məlumatın, metodların öyrənilməsi, 

sistemləşməsi, yayılması və inkişafıdır (18). 

―Xalq təhsilində‖ (24, s. 202) metodist öz funk-

sional vəzifələrini yerinə yetirmək üçün metodi-

ka ilə peşəkarcasına məşqul olan pedaqoji heyət 

kateqoriyasına aiddir. Metodiki xidmət təcrübəli 

və yeni müəllimlərə dəstək və yol göstərmə me-

xanizmi kimi xarakterizə olunur (8). Bundan 

əlavə, metodist müəllimlərin işini planlaşdırır, 

onların fəaliyyətinə rəhbərlik edir, peşəkar inki-

şafı yolunda müxtəlif seminar və konfranslar 

keçirdir (4). Alimlərin topladığı sübutlar göstə-

rir ki, metodiki xidmətin təhsil müəssisəsinin in-

kişafına müsbət təsiri var (19). Belə ki, aparılan 

araşdırmaya görə keyfiyyətli metodiki xidmət 

alan müəllimlər digər müəllimlərdən fərqli ola-

raq karyera pilləsində daha tez ucalır, gördükləri 

işi sevir və ondan zövq alırlar (2). Digər araşdır-

malara görə, metodiki xidmətin keyfiyyəti me-

todika siyasətinin təbiətindən və onun icrasının 

keyfiyyətindən asılıdır (7; 14; 16; 17). Belə ki, 

metodika siyasəti ölkədən ölkəyə dəyişir və bu 

xidmətin təhsil müəssisəsinə olan faydaları araş-

dırılır, nəticəyə uyğun dəyişir, ya da təkmilləşir.  

Elm (pedaqoji, psixoloji və metodiki) və 

təhsil praktikası arasında bir vasitəçi olmaq, pe-

daqoji heyətin davamlı peşəkar inkişafını təmin 

etmək metodistin ən başlıca öhdəliklərindəndir 

(4; 22). Beləliklə, metodistin əsas professional 

metodiki fəaliyyəti onun pedaqoji heyətin peşə-

kar fəaliyyətinin və təhsil proseslərinin təşkilini 

əhatə edir. Digər tərəfdən də müasir təhsilin tə-

ləblərinə cavab vermək üçün, metodistlərin pe-

şəkar fəaliyyətlərində bir sıra istiqamətlər və 

rollar təzahür edir (3), (Qraf 1).  

 

Qraf 1. Metodistin daşıdığı funksiyalar, 

istiqamətlər və icra etdiyi rollar nümayiş edilir. 

 

 

 

 

 

 

 

 

 

 

 

 

 

 

 

Texnoloji fəaliyyətin əsas xüsusiyyətlərini 

qeyd etsək, burada Vavilova və Barnet tərəfin-

dən qeyd edildiyi kimi metodist, müəllimlərin 

peşəkar inkişafı üçün vacib olan məlumatı peda-

qoji heyətə çatdırır, pedaqoji metodiki və məlu-

mat xarakterli vəsaitləri sistemləşdirir və peşə-

kar inkişafın müasirləşdirilməsinə dəstək göstə-

rir. Bundan əlavə, metodist pedaqoji heyətin in-

novativ, aktual, peşəkar təcrübələrini aşkar edir, 

öyrənir, ümumiləşdirir, təsvir edir və təhsil 

müəssisələrində pedaqoji heyətlə bölüşür. Müəl-

limlərin peşəkar təcrübəsinin qeydə alınmasın-

da, metodiki vəsaitlərin hazırlanmasında və elmi 

məqalələrin yazılmasında müəllimlərə kömək 

edir. Gənc və təcrübəli müəllimlərin attestasiya-

dan, diaqnostik qiymətləndirmələrdən uğurlu 

nəticələr əldə etmələri üçün istiqamət verir (22). 

Metodistin texnoloji nailiyyəti pedaqoji fəaliy-

yətin normalarını müəyyən etməsi və həmin 

Pedaqo

q 

normaların nəzəri təcrübəsini praktiki təcrübəyə 

ixrac etməsindən ibarətdir (22). Məsələn, müəl-

limin iş fəaliyyətində qarşılaşdığı çətinliyi ana-

liz edir, onların səbəblərini araşdırır və onları 

aşmaq üçün metodlar irəli sürür. Bundan əlavə 

metodist öyrənilmiş yeni texnologiyalardan da-

ha səmərəli istifadə etmək üçün, onları bir bank 

formasında arxivdə saxlayır və lazım gələndə 

digər müəllimlərlə bölüşür (1; 22). 

Metodistin peşəkar fəaliyyəti öz növbəsin-

də, pedaqoji heyətin iş fəaliyyətində qarşılaşdıq-

ları çətinlikləri aradan qaldırmasına kömək edir. 

Bundan əlavə müəllimlərin peşəkar inkişaf 

proqramlarının hazırlanması, İKT bilik və baca-

rıqlarının inkişafının təmin edilməsi, əldə edilən 

bilik və bacarıqların müəllimlərin iş fəaliyyətinə 

inteqrasiya edilməsi və başqa fəaliyyətləri özün-

də ehtiva edir. Metodist müəllimlərin innovativ 

və metodiki fəaliyyətlərinin keyfiyyətini artır-

maq üçün motivasiya xarakterli və stimullaşdırı-

cı tədbirlər görür. Müəllimlərə lazım olan müx-

təlif tipli sənədlərin, vəsaitlərin hazırlanması və 

toplanmasında dəstəkləyici rol oynaması isə me-

todistin idarəçilik fəaliyyət növünə daxildir (4). 

Metodistin araşdırma fəaliyyətinə ümumtəhsil 

müəssisələrində elmi-metodiki araşdırmaların, 

təhlillərin aparılması, innovativ təlim-tədris tex-

nologiyaların öyrənilməsi, öyrədilməsi və tətbi-

qi daxildir (22). Metodistin ekspert fəaliyyətinə 

isə müəllim fəaliyyətinin ekspertiziyası, qiymət-

ləndirmə meyarlarının hazırlanması, müəllimin 

peşəkar fəaliyyətinin ekspert müşahidəsi və qiy-

mətləndirilməsi daxildir (21; 22).  

Yuxarıda sadalanlardan aydın olur ki, 

ümumtəhsil müəssisələrində müəllimlərin peşə-

kar inkişafına yönəlmiş metodist-müəllim mü-

nasibətlərində, metodist bir neçə rolda çıxış edə 

bilər (22) və hər bir rolun fərdi səmərəlilik sə-

viyyəsi var (12).  

Metodist - informator/məlumat verən 

Bu rolda metodistin əsas peşəkar funksi-

yası məlumatın (məs.; yeni təlim strategiyaları, 

konfrans, seminarlarla bağlı məlumatlar) peda-

qoji heyətə ötürülməsidir. Metodist bu rolu 

uğurla icra edə bilməsi üçün, öz iş sahəsində 

yüksək ixtisaslı mütəxəssis olmalı, bilik və təc-

rübəsini digərlərinə ötürməkdə yüksək qabiliy-

yətə malik olmalıdır. Təhsil sahəsində müəllim-

metodist əlaqələri metodistmərkəzli olduğu 

üçün, onun aktivliyi üstünlük təşkil etməli, mü-

vafiq sahə və mövzularda müəllimlərin sualları-

na çevik cavab verməyə hazır olmalıdır. Bundan 

əlavə müəllim-metodist əlaqələrində və qarşılıq-

lı iş fəaliyyətində müxtəlif aktiv və interaktiv 

metodlardan istifadə etməlidir.  

Tompsona görə aktiv iş metodu müəllim-

ləri iş görməyə və gördükləri işin mahiyyətini 

anlamaq üçün düşünməyə cəlb etmə prosesidir. 

Aktiv iş metoduna daxil olan taktikalar bir-biri-

ni izləyir. Onlar tanıĢ olma (yeni məlumat əldə 

etmək məqsədilə video və ya qısa təqdimatlar 

izləmək), cəlb etmə (metodist və digər müəllim-

lərlə əldə etdikləri məlumatları müzakirə et-

mək), aktiv iĢ (müzakirə edilənlərin nəticələrini 

iş fəaliyyətində istifadə etmək) və əks etmədir 

(görülən işin ilkin planını və nəticəsinin bir daha 

müzakirə etmək, ehtiyac məqamında inkişaf et-

dirmək). Aktiv metodiki xidmətin məqsədi 

müəllimlərin sadəcə iş görmələri yox, gördüklə-

ri işin mahiyyətini və məsuliyyətini anlamaq və 

bu yolda inkişaf addımları atmaqdır. Lıfenko isə 

əlavə edir ki, müəllimləri aktiv işə cəlb etməz-

dən əvvəl, birinci növbədə metodist aktiv dəstək 

strategiyalarını (məs. kiçik qrup müzakirələri, 

düşün və bölüş fəaliyyəti) müəyyən etməli və 

fəaliyyət planı tərtib etməlidir. Sonda isə meto-

dist aşağıdakı sualları özündə aydınlaşdırmalıdır.  

1. Bu ilin sonunda tabeliyimdə olan müəl-

limlər hansı bilik və bacarıqlara yiyələnməlidir? 

2. Hansı aktiv dəstək modeli əsas məqsə-

də çatmağa imkan yaradacaq? 

İnteraktiv iş metodu müəllimlərin dəstək-

təlim prosesinin aktiv iştirakçılarına çevrilməsi-

nə, düşünməsinə, beyin fırtınası etməsinə, gəli-

nən nəticəni qrupda bölüşməsinə (cüt və ya qrup 

şəklində) imkan yaradır. Bu prosesə metodist-

müəllim, müəllim-müəllim münasibətləri, audio, 

video və vizuallardan istifadə və sonda nümayiş 

strategiyaları daxildir. İnteraktiv iş metodu nəin-

ki müəllimlərin fənn biliyinin inkişafına, həmçi-

nin onların marağının, komanda ruhunun artırıl-

masına, özünə güvən və özünü ifadə etmək ba-

carığının artmasına kömək edəcək (18; 23). 

Nəhayət, metodist-informator dövri peda-

qoji nəşrləri analiz edib sistemləşdirdikdən son-

ra müəllim və məktəb idarə heyətini bu vəsait-

lərlə təmin edir. Bu funksiyaları professional şə-

kildə yerinə yetirə bilməsi üçün, metodist özünə 

inamlı, sualları əlçatan bir şəkildə təqdim et-

mə/izah etmə bacarığına malik olmalı və öz təc-

rübəsinə maraq oyada bilməlidir (22; 24).  

Metodist-analitik 

Metodist-analitik müəllimlərin metodiki 

fəaliyyətlərinin, təlim-tədris prosesinin monito-

rinq nəticələrinin, pedaqoji heyətin məlumat yö-

nümlü ehtiyaclarının diaqnostikasını və analizi-

ni aparmağı bacarmalıdır (24). Qeyd edilənlər-

dən əlavə, metodist-analitik fərdi və kollektiv 

konsultasiyalar aparmalı, keyfiyyətli diaqnosti-

ka nəticəsində müəllimlərin iş fəaliyyətində ya-

şadıqları problemləri analiz etməli və çatışmaz-

lıqları aradan qaldırmağa kömək etməlidir (20). 

Yadev və digərlərinin apardığı araşdırmaların 

nəticələrinə görə müəllimlər iş fəaliyyətlərində 

müxtəlif təhsilalanların ehtiyaclarının balansının 

olmaması, motivasiyadan düşmək, valideyn dəs-

təyinin, peşəkar inkişafın olmaması və s. kimi 

bir sıra problemlərlə rastlaşırlar. Bütün bu prob-

lemləri aradan qaldırmaq üçün metodist analitik 

təhlillər aparmağı bacarmalı, əldə etdiyi nəticə-

lərə uyğun olaraq uğurlu dəstək yollarını təklif 

etməlidir.  

Metodist-moderator 

Müəllimlərin müstəqil qrup fəaliyyətlərini 

təşkil etmək, məlumatın müəllimlər tərəfindən 

mənimsənilməsinə kömək etmək, peşəkar fəaliy-

yətin yollarını və situasiyaya uyğun münasibət 

instrumentlərini (email, telefon, görüşlər, iclas-

lar və s.) tədbiq etmək metodist-moderatorun 

əsas peşə funksiyalarındandır (22). Bu funksiya-

ların icrası aşağıdakı addımları əhatə edir. Peşə-

karlar arasında əlaqələr qurmağa vasitəçilik 

edir, müəllimlərin davamlı peşəkar inkişafını 

təşkil edir. Müəllimlərin peşəkar fəaliyyətində 

qarşılaşdıqları problemləri həll etmək üçün 

fəaliyyət planı tərtib edir və onları idarə edir. 

Bundan əlavə Vavilova qeyd edir ki, metodist 

empati qurmağı, həmçinin düzgün yönəltməyi 

və idarə etməyi bacarmalıdır. Müəllimləri danış-

mağa təşviq edir və onların fəaliyyətini doğru 

istiqamətə yönəldir. Yuxarıda verilmiş fəaliyyəti 

yerinə yetirən metodist başqalarının fikir və ya-

naşmalarına qarşı tolerant (dözümlü) olmalı və 

dialoqa girməyi bacarmalıdır. Təhsil müəssisə-

lərində lider vəzifəsini tutmaq cəhdini sərgilə-

məməli, yalnız bərabər tərəfdaş kimi çalışmalıdır. 

Metodist-tyutor 

Metodist tyutor rolunda müəllimin şəxsi 

və peşəkar inkişafı ilə bağlı metodiki dəstək 

göstərir, fərdi proqramlar tərtib edir və bu yöndə 

metodistlərə kömək edir (9; 22). Bu rolda meto-

dist müəllimlərə hazır həll yolunu və lazımi mə-

lumatı verməkdən daha çox, məsələlərin həll 

yolunu tapması üçün məsləhət verməklə dəstək 

olur. Metodistin tyutorluq vəzifəsi həmçinin 

müəllimlərin professional məsələləri həll etmək 

üçün ehtiyac duyduqları, lakin çatışmayan bilik 

və bacarıqları əldə etmək yönündə alternativ 

yolların araşdırılması və tədbiq olunmasını əha-

tə edir. Metodist-tyutor olmaq üçün əsas keyfiy-

yətlər pedaqoji intuisiya, situasiyaya görə çevik 

hərəkət və qərar vermə bacarıqlarının olması va-

cibdir.  

Metodist-fasilitator 

Metodist fasilitator rolunda müəllimin fər-

di peşəkar inkişafı və təkmilləşməsi prosesi yö-

nündə psixoloji-pedaqoji dəstək göstərir (12). İş 

prosesində müəllim-müəllim, müəllim-valideyn, 

müəllim-şagird qarşılıqlı münasibətlərində yara-

nan baryerləri aşmağa kömək edir. Əlavə ola-

raq, Vavilova qeyd edir ki, metodist-fasilitator 

auditoriyanın və tabeliyində olan pedaqoji heyə-

tin psixoloji xüsusiyyətlərini nəzərə alır, özünü-

inkişaf prosesində müəllimlərin dəyişməsini 

müşahidə edir və müvafiq tədbirlər görür. Bu 

rolu icra etmək üçün metodist empati qurmağı 

bacarmalı, çevik, açıq, nəzakətli, xeyirxah və 

həssas olmalıdır. 

Nəticə 

Beləliklə, yuxarıda sadalananlardan tam 

aydın olur ki, metodistin ümumtəhsil məktəblə-

rindəki rolu sadəcə pedaqoji bacarıqlarla sərhəd-

lənmir, əksinə çoxşaxəli fəaliyyət kimi ortaya 

çıxır. Çoxşaxəli fəaliyyət istiqaməti ilə müşahi-

də olunan metodist xidməti hazırda ciddi kadr 

çatışmazlığı yaşayır. Hazırda ümumtəhsil müəs-

sisələrində əsas ciddi problemlərdən biri ixtisas-

laşmış metodist sayının çox az olmasıdır. Belə 

ki, metodistin fəaliyyəti çoxfunksialıdır, lakin 

karyera yüksəlişinin olmaması ixtisaslaşmış me-

todist sayının az olmasının bir səbəbinə çevrilir. 

Aparılan araşdırma da onu göstərir ki, Azərbay-

canda ixtisaslaşmış müəllimlərin metodist işinə 

cəlb olunmasına mane olan əsas səbəblərdən bi-

ri də maddi təminatın qane etməməsidir. Həmçi-

nin müəllimlərin metodistləri yüksək ixtisaslı 

mütəxəssis kimi yox, inspektor və ya məmur 

kimi dəyərləndirməsi metodist işinin nüfuzunu 

daha da zədələyir. Hal-hazırda metodistlərin pe-

şəkar fəaliyyətinin inkişaf göstəricisi yalnız 

onun təcrübəli müəllim olması ilə yanaşı, dəstə-

yin az olması, metodist kimi çalışmaq istəyən və 

bu nüfuzu qazanmaq arzusunda olan müəllim 

sayına ciddi təsir edir. Bu amillərin təhsil siste-

mində, ələxsus da müəllimlərin peşəkar inkişa-

fında mənfi təsiri göz önündədir. Bu səbəbdən 

həm metodistlər, həm də pedaqoji heyət tərəfin-

dən metodistin kimliyi, onun vəzifə funksiyaları 

və rolu aydın olmalıdır ki, hər iki tərəfin birgə 

işləməsinə və səmərəli nəticələr əldə etməsinə 

imkan yaransın. 

Metodist xidmətinin səmərəliliyini artır-

maq üçün bu sahədə qabaqcıl dünya təcrübəsi-

nin yeniliklərini öyrənmək və həmin yenilikləri 

ehtiyaclar və perspektivlər çərçivəsində tətbiq 

etmək lazımdır. Təhsilin iqtisadiyyata bağlılığı 

kontekstində ehtiyaclar müəyyənləşməli, tədri-

sin bu yöndə təşkili üçün kadr hazırlığına, xüsu-

silə də metodist hazırlığına xüsusi diqqət ayrıl-

malıdır. Çoxşaxəli metodist fəaliyyətini arzu 

olunan kəmiyyətə və keyfiyyətə qaldırmaq üçün 

seminarlar, təlimlər, müsabiqələr keçirilməli, 

özünüinkişaf dərnəkləri, müəllim assosiasiyaları 

təşkil edilməlidir. Yuxarıda qeyd olunan bütün 

rollar üzrə metodist hazırlığında praktiki işlər 

görülməlidir. 
Problemin aktuallığı. Hazırda ölkədə, xüsu-

silə regionlarda bir çox metodist peşəkar həyatların-

da hansı rol və funksiyaları daşıdıqları barədə xəbər-

sizdirlər. Bu məqalə onlara peşəkar fəaliyyətləri 

üçün hansı rolda çıxış etdikləri və hansı funksiyaları 

daşıdıqları barədə məlumatlana bilərlər. 

Problemin elmi yeniliyi: Ölkədə apardığımız 

tədqiqatın əsas məqsədi Azərbaycanda metodistlərin 

hansı bacarıq və səriştələrə malik olmasını üzə çıxar-

maqla yanaşı onların nüfuzunu da cəmiyyətdə artır-

maqdır.  

Problemin praktik əhəmiyyəti. Məqalə 

metodistlərə öz peşələrinin əhəmiyyətini bir daha 

izah edəcək və metodiki fəaliyyətin səmərəliliyinin 

artması üçün hansı amillərin vacib olduğunu anlaya-

caqlar.  

